
Openbaring 14 ontvang op 14 Augustus 2018 

"Skryf nou en wees gehoorsaam aan MY Stem! EK IS 
WAT EK IS! EK IS jou Ewige VADER en MY Liefde vir jou 
ken geen perke nie.  
MY Volk, MY Boerevolk! Hoor die Liefdestem van MY! 
Julle moet verstaan dat enige metaal of mineraal 
gesuiwer moet word deur die een of ander metode. 
Die rede hiervoor is sodat alle onsuiwer en 
onbruikbare materie of dele verwyder en opgelos 
moet word voordat die eindproduk enige waarde het 
en gebruik kan word tot sy volle potensiaal.  
Netso moet EK deur die Vuur van MY Gees elkeen van 
julle lewens suiwer en skoonmaak, saam met julle 
ywerige samewerking, vrye keuse en volharding. MY 
Tugtiging kom oor elkeen wat MY verlaat het en 
ongehoorsaam is aan MY Huisreëls - net soos enige pa 
wat sy kinders liefhet en lei. MY Liefdesreëns, 
Seëninge en Beloftes kom oor elkeen wat getrou MY 
Stem gehoorsaam uit Liefde en ook hulle wat MY 
Liefde doen.  
Daar is so baie van julle wat MY Wet, Verordeninge en 
Boodskappe van Liefde ken en daarvan weet, maar 
wat is die nut om die kennis te dra net om dit op geen 
manier toe te pas nie? Baie van julle ken julle Bybels 
byna woord vir woord, maar julle pas MY instruksies 
daarin nie toe nie. MY Opdragte van Liefdesdaad en 
sielesuiwering en bewerking moet oorgaan in vurige 
Daad saam met die volle Geloof in MY Krag.  
Edel is die hart wat Liefde verkies. Edel is julle wat julle 
broers seën en ondersteun. Edel is die vrou wat opreg 
en sag is. Edel is die seun wat sy vader en moeder eer. 
Edel is die dogter wat haar ouers in vrolikheid 
gehoorsaam. Moenie kwaad met kwaad en haat met 
haat vergelde nie, want daaruit kom geen Liefde nie. 
Seën hulle wat jou vloek en wees stil terwyl jy na MY 
Waarheid luister binne jou hart. Keer innig na MY. 
Wandel saam met die Leidster wat EK vir julle gegee 
het in hierdie tyd. Wees lief vir Haar en luister na 
Haar Wysheid en Leiding met elke besluit en gedagte.  

Johannes 14:15 As julle My liefhet, onderhou My 
Gebooie. 16 EN Ek sal die VADER versoek, en HY sal 
julle 'n ander Trooster gee om by julle te bly tot in 
ewigheid:  

MY Dogter, MY Dogter van Sion! Eer MY elke dag en 
hou aan MY Brood deel en MY Saad versprei deur MY 
Winde van Waarheid en Liefde, as EEN! MY Seën het 
oor Jou gekom en sal al hoe kragtiger deur MY Hand in 
jou manifesteer! Bly by MY, jou Ewige Liefde. Daar is 
baie siele in jou midde wat smag na Brood, kinders van 
MY wat nie weet dat hulle maer is nie. Dit is 'n 
hartseer realiteit dat EK MY Brood oorvloedig gee elke 
dag, maar menige sal dit nie eet nie. MY Gees is 
kragtig besig met hulle en met jou, MY Dogter. Hou 
aan seën met Liefde en Daad. Jou oneindige Skat is in 
MY Hemele." 
 

Openbaring 15 ontvang op 16 Augustus 2018 

“Luister nou innig na MY Stem, die Stem van jou Ewige 
VADER. Jy moet altyd vrywillig en bereid wees om 
gehoorsaam te wees aan MY om sodoende MY 
Beloftes en Krag te ontvang. Daar is baie werk aan jou 
siel en EK wil hê dat MY Sewe gelyktydig deur jou 
hartkamer moet straal. MY Sewe staan op EEN en die 
EEN is jou KRAG! 

EK is nie klaar met Deuteronomium nie MY Boerevolk. 
Julle staan nou, soos wat EK hier spreek, voor hierdie 
besluit: Vervloekinge of MY Seëninge? EK IS Barm-
hartig, maar MY Lewende Woord en Profesieë moet in 
vervulling gaan. DIT IS GESKRYWE! Baie van julle het 
MY Opdragte deur MY dienaars en profete verwerp 
omdat julle valse verlossing en liefde uit die wêreld 
geniet. Die geskrewe skrif van Deuteronomium 28 het 
LEWEND geword in hierdie tyd, in MY land Suid-Afrika. 
EK het julle ook verwys na MY Bergprediking. 
Nou sal EK MY Lewende Deuteronomium wat as LIG 
vanuit MY Klipwiel straal laat voortlewe en EK roep 
julle NOG nader na Deuteronomium 29! Skrywe 
hierdie skrif hierin MY kneg!” 

 

Deut. 29:9 Onderhou dan die woorde van hierdie 
Verbond en volbring dit, sodat julle voorspoedig kan 
uitvoer alles wat julle doen. 

10 Julle staan vandag almal voor die Aangesig van 
JaHWeH julle Elohey: julle hoofde, julle stamme, julle 
oudstes en julle opsigters - al die manne van JisraEl; 

11 julle kinders, julle vroue en jou besoeker wat binne-
in jou laer is, jou houtkapper sowel as jou waterputter, 

12 om oor te gaan in die Verbond van JaHWeH jou 
Elohey - en in Sy Eedswering - wat JaHWeH jou 
Elohey vandag met jou sluit; [JeségiEl 16:60] 

13 sodat Hy jou vandag vir Hom as volk kan bevestig 
en vir jou 'n Elohim kan wees soos Hy jou beloof het, en 
soos Hy aan jou vaders Abraham, Isak en Jakob met 'n 
eed beloof het. 

14 En nie met julle alleen maak Ek hierdie Verbond en 
hierdie Eedswering nie, 

15 maar met die wat vandag hier saam met ons voor 
die Aangesig van JaHWeH onse Elohey staan, én met 
die wat hier vandag nie saam met ons is nie. 

16 Want julle weet self hoe ons in die Aarde van Egipte 
gewoon en hoe ons dwarsdeur die nasies getrek het 
waardeur julle getrek het.  

17 En julle het hulle verfoeisels en hulle drek-idole, 
hout en klip, silwer en goud, by hulle gesien, 

18 sodat daar onder julle geen man of vrou of familie 
of stam mag wees wat sy hart vandag van JaHWeH 
onse Elohey afwend om die gode van dié nasies te 
gaan dien nie, sodat daar onder julle geen wortel mag 
wees wat gif en Alsem dra nie,  

19 en as hy die woorde van hierdie Eedswering hoor, 
homself dan in sy hart prys deur te sê: Dit sal met my 
goed gaan alhoewel ek in die verhardheid van my hart 
wandel - om so die bewaterde saam met die dorstige 
weg te ruk! 

20 JaHWeH sal hom nie wil vergewe nie, maar dan sal 
die Woede van JaHWeH en Sy Ywer teen dié man rook, 
en die hele vloek wat in hierdie Boekrol geskrywe is, sal 
op hom rus; en JaHWeH sal sy naam onder die Hemele 
uitdelg. 

21 En JaHWeH sal hom afskei vir besoedeling uit al die 
stamme van JisraEl volgens al die vloeke van die 
Verbond wat in hierdie Boekrol van die Wet geskrywe 
is. 

22 En die volgende geslag, julle kinders wat ná julle 
opstaan, en die uitlander wat uit 'n ver deel van die 
Aarde kom, sal sê, as hulle die plae van daardie Aarde 
sien en sy siektes wat JaHWeH in haar laat uitbreek 
het - 

23 ook swawel en sout deurdat haar hele Aarde 
uitgebrand is, wat nie besaai word en niks laat 
uitspruit nie, en in haar hoegenaamd geen plante 
opslaan nie, soos die omkering van Sodom en 
Gomorra, Adma en Sebóim wat JaHWeH in Sy Woede 

en in Sy Grimmigheid omgekeer het - 

24 en al die nasies sal sê: Waarom het JaHWeH so met 
hierdie deel van die Aarde gedoen? Wat beteken 
hierdie groot Woede? 

25 Dan sal hulle antwoord: Omdat hulle die Verbond 
van JaHWeH, die Elohey van hulle vaders, verlaat het 
wat Hy met hulle gesluit het toe hulle deur Hom uit die 
Aarde van Egipte uitgelei is, 

26 en hulle gode van andere gaan dien en hulle 
daarvoor neergebuig het, gode van andere wat aan 
hulle nie bekend was nie, en wat Hy hulle nie toebedeel 
het nie, 

27 daarom het die Woede van JaHWeH teen daardie 
deel van die Aarde ontvlam om op haar die hele vloek 
te bring wat in hierdie Boekrol geskrywe is. 

28 En JaHWeH het hulle uit hulle Adamah[adamiet se 
Aarde] uitgeruk in Woede en in Grimmigheid en in 
groot verborgenheid; en Hy het hulle weggeslinger na 
'n ander deel van die Aarde, soos sy vandag is. 

29 Die verborge dinge is vir JaHWeH onse Elohey; 
maar die geopenbaarde dinge is vir ons en ons kinders 
tot in ewigheid, om te doen al die Woorde van hierdie 
Wet. 


